


2 
 

− нәтижеге мүдделілік;  

− қажет мәселелерді талқылау еріктілігі;  

− өздеріне міндеттемелерді қабылдау еріктілігі;  

− қызметкерлер мен жұмыс берушілердің лайықты еңбек жағдайын 

қамтамасыз ету және әлеуметтік-экономикалық мүдделерін қорғау үшін 

сындарлы өзара іс-әрекет, қоғамдағы келісім мен тұрақтылықты сақтау 

принциптерінен құрылады. 

1.6. Министрлік, Жұмыс берушілер, Кәсіподақтар (әрі қарай – Тараптар) 

алдағы уақытта ғылым және жоғары білім саласындағы әлеуметтік-еңбек 

қатынастарын шарттық реттеу, әлеуметтік әріптестік принциптері негізінде 

өзара іс-әрекетті дамыту жөнінде келісімге келді. 

1.7. Министрлік пен Кәсіподақтар сала ұйымдарындағы ұжымдық 

шарттар мен әлеуметтік әріптестіктің барлық деңгейлерінде ұжымдық 

келіссөздерге, салалық келісімдер жасауға құқылы және республикалық 

мәртебесі бар, ғылым және жоғары білім саласы қызметкерлерінің уәкілетті 

өкілі ретінде мойындайды, кәсіподақ мүшелерінің еңбек, әлеуметтік-

экономикалық құқықтары мен мүдделерін қорғау және өкілеттік етуге қатысты 

оның қызметін нығайтуға жәрдемдесуге міндеттеледі.  

1.8. Тараптар осы Келісімнің мәртебесін ғылым және жоғары білім 

жүйесіндегі әлеуметтік-еңбек қатынастарын реттеудің негізгі принциптерін 

белгілейтін әлеуметтік әріптестіктің негізгі құжаты ретінде мойындайды. 

Осы Келісімнің іс-әрекеті мемлекеттік органдарға, жұмыс берушілерге, 

қызметкерлер мен олардың ғылым және жоғары білім жүйесіндегі өкілдеріне 

қолданылады. 

1.18. Салалық кәсіптік одақтар, жұмыс берушілердің салалық 

бірлестіктері (қауымдастықтары, одақтары), ал олар болмаған кезде – осы 

Келісімге қосылуға ниет білдірген салалық ұйымдар сол ұйымның мәртебесін 

растайтын құжаттарды қоса бере отырып, Келісімге қосылу туралы Салалық 

комиссияға жазбаша хабарлама жібереді. 

Келісімге қосылатын ұйымдардың уәкілетті органдары Салалық келісімге 

қол қойған тиісті Тараптардың өкілдерімен өкілдік ететін қызметкерлер мен 

жұмыс берушілердің санына байланысты пропорционалды өкілдік қағидаты 

негізінде салалық комиссияның құрамына өз өкілдерін енгізу туралы 

келіссөздер жүргізеді. 

1.9. Осы Келісімнің негізгі ережелері сала ұйымдарының қызметкерлері 

мен жұмыс берушілері арасындағы олардың ұжымдық шарттарын енгізу үшін 

міндетті негіз болып табылады. 

Ұйымдардың ұжымдық шарттарында еңбек заңнамасымен, еңбек 

құқығының нормаларынан тұратын өзге де актілермен және осы Келісіммен 

белгіленген қызметкерлердің құқықтары мен кепілдіктерінің деңгейін 

төмендететін жағдайлар болмайды. Ұйымның ұжымдық шарттарында оның 

қызметінің ерекшеліктерін, қаржылық мүмкіндіктерін ескере отырып, 

қызметкерлер үшін жеңілдіктер мен басымдылықтар, белгіленген заңдармен, 

еңбек құқығының нормаларынан тұратын өзге де нормативтік құқықтық 

актілермен және осы Келісіммен салыстырғанда неғұрлым қолайлы еңбек 

жағдайлары, сондай-ақ еңбек заңнамасына және осы Келісімге сәйкес 

қызметкерлерді әлеуметтік қолдаудың қосымша шаралары, жеңілдіктер мен 

кепілдіктер белгіленуі мүмкін.  

1.10. Жұмыс берушілер және бастауыш кәсіподақ ұйымдарының тиісті 

сайланбалы органдары Қазақстан Республикасы Еңбек кодексінің 158-бабына 

сәйкес тек кәсіподақ мүшелеріне, сондай-ақ кәсіподақ мүшелері емес, бірақ 

қолданыстағы заңнамаға сәйкес олардың мүдделерін қорғауға бастауыш 

кәсіподақ ұйымының сайланбалы органымен өкілеттенген қызметкерлерге жеке 

әлеуметтік жеңілдіктер мен кепілдіктерді қолдану туралы бөлімдерден тұратын 

ұжымдық шарттар жасай алады. 

1.11. Тараптар Келісімнің қолданылу мерзімінде біржақты тәртіпте 

өздеріне қабылданған міндеттемелердің орындалуын тоқтатуға құқықтары жоқ. 

Келісім тараптарын қайта ұйымдастыру жағдайында Келісімді орындау 

жөніндегі тараптар құқықтары мен міндеттері олардың құқықтық 

мұрагерлеріне өтеді және оның қолданылу мерзімі аяқталғанға дейін сақталады. 

1.12. Кәсіподақ органдарымен қабылданатын барлық деңгейдегі 

шешімдер, ұжымдық шарттардың ережелері әлеуметтік әріптестік жөніндегі 

салалық комиссиямен қабылданатын шешімдерге және Бас, Салалық, 

Аймақтық келісімдердің ережелеріне сәйкес келуі тиіс.  

1.13. Осы Келісімнің тараптары білім беру ұйымдарында (кәсіподақ 

мүшелерінде) білім алушылардың құқықтары мен мүдделерін қорғау 

мәселелері ұйым мен тиісті кәсіподақ ұйымы арасында жасалатын 

келісімдермен ресімделетіні туралы уағдаласты. 

1.14. Тараптар осы Келісімге өзгерістер мен толықтырулар енгізуге 

құқылы. Өзгертулер немесе толықтырулар енгізуге бастама жасаушы Тарап 

келесі тарапқа Келісімді жасау тәртібіне сәйкес келіссөздер жүргізуді бастау 

жөнінде жазбаша хабарлама жібереді. 

Тараптар қабылдаған Келісімге енгізілетін өзгерістер мен толықтырулар 

жеке хаттамамен және осы Келісімнің ажырамас бөлшегі болып табылатын 

қосымша келісіммен ресімделеді. 

1.15. Тараптар осы Келісім шарттарының орындалу нәтижелерін 

бұқаралық ақпарат құралдарында, соның ішінде салалық және кәсіподақтық 

басылымдарда, Министрліктің, Жұмыс берушілер мен Кәсіподақтардың ресми 

сайттарында жариялауға келісті. 

1.16. Осы келісімнің, аймақтық салалық келісімдердің, ұжымдық, еңбек 

шарттарының жағдайлары біржақты тәртіпте өзгертілмейді.  

1.17. Қазақстан Республикасының еңбек заңнамасымен салыстырғанда 

қызметкерлердің жағдайларын нашарлататын әлеуметтік әріптестік тараптары 

келісімдерінің, ұжымдық, еңбек шарттарының, жұмыс берушілер актілерінің 

ережелері жарамсыз болып танылады және қолдануға келмейді. 

2. ӘЛЕУМЕТТІК ӘРІПТЕСТІКТІ ДАМЫТУ  

 

2.1. Осы Келісім Тараптары өздеріне төмендегідей міндеттемелерді 

қабылдайды: 

2.1.1. Әлеуметтік әріптестікті одан әрі дамыту мақсатында бір-бірлеріне 

еңбек қатынастарының мәселелері бойынша, саладағы әлеуметтік-

экономикалық жағдай, осы келісімді реттеу нысаны болып табылатын 

мәселелер бойынша қабылданған шешімдер мен нормативтік құқықтық актілер 

туралы уақытында және толық ақпарат жіберу.  

2.1.2. Ұйымдарда ұжымдық шарттар жасасуға, олардың нәтижелілігі мен 

тиімділігін арттыруға жан-жақты жәрдемдесу. 

2.1.3. Жеке және ұжымдық еңбек дауларын шешудің заңнамамен 

белгіленген тәртібін қадағалау, жанжал тудыруға әкеп соғатын себептерді 

болдырмау үшін оларды шешудің соңғы шарасы – қызметкерлердің ереуілге 

жүгінуінің алдын алу мақсатында барлық мүмкіндікті пайдалану. 

2.1.4. Салалық біліктілік шеңберін әзірлеу мақсатында кәсіптік біліктілік 

жөніндегі салалық кеңестің отырысында біліктілік шеңберін кейіннен бекіте 

отырып, Тараптар өкілдерінен тұратын жұмыс тобы қалыптастырылсын. 

2.1.5. Жыл сайын әлеуметтік әріптестік жөніндегі Салалық комиссия 

отырысында әлеуметтік-еңбек жанжалдары мен ереуілдердің алдын алу және 

болдырмау жөнінде Іс-шаралар жоспары әзірленіп, бекітілсін. 

 

2.2. Министрлік: 

2.2.1. Жұмыс берушілер мен Кәсіподақтар өкілдерін келісім бойынша 

еңбек қатынастары және әлеуметтік-экономикалық мәселелермен байланысты 

нормативтік құқықтық актілерді, мемлекеттік салалық бағдарламалар 

жобаларын әзірлеу жөніндегі алқалық басқарушы органдарға, комиссияларға 

және басқа да жұмыс органдарына (топтарына) қосады. 

2.2.2. Еңбек және әлеуметтік-экономикалық қатынастар мәселелері 

бойынша ведомстволық бағынысты жұмыс берушілермен және кәсіподақпен 

консультациялар өткізеді, кәсіподаққа оның сұраулары бойынша 

қызметкерлердің саны мен құрамы, еңбекақы төлеу жүйелері, персонал 

санаттары бойынша орташа жалақының мөлшері, еңбек жағдайлары мен қорғау 

бойынша көрсеткіштер, қызметкерлер санын (штаттарын) жаппай қысқарту 

жөніндегі іс-шараларды жоспарлау және өткізу туралы ақпарат береді, ғылым 

және жоғары білім саласындағы қаржылық қамтамасыз ету бойынша 

мемлекеттік органдар қабылдаған шешімдер, әлеуметтік-еңбек мәселелері 

бойынша басқа да қажетті ақпарат. 

2.2.3. Қажет болған жағдайда Министрліктің бағдарламалық және 

стратегиялық құжаттарының жобаларын әзірлеу кезінде, сондай-ақ 

қызметкерлердің еңбек құқықтары мен мүдделерін қозғайтын нормативтік 

құқықтық актілерді қабылдау кезінде олар туралы кәсіподақтарды алдын ала 

хабардар етеді, олардың пікірін, салалық комиссияның пікірін ескереді. 

2.2.4. Жұмыс берушілер мен кәсіподақ ұйымдары өкілдерінің ғылым және 

білім ұйымдары басқармасы органдарының (ғылыми, қамқоршылық, қадағалау 

кеңестері және т.б.) жұмысына қатысуына мүмкіндік жасайды.  

2.2.5. Жоғары білім беру ұйымдарының рейтингісін анықтау кезінде, 

өлшемдердің бірі ретінде ұжымдық шарттың және онымен бекітілген 

әлеуметтік пакет құнының болуын ескереді.  

 

2.3. Кәсіподақтар: 

2.3.1. Министрлік пен Жұмыс берушілердің сұранысы бойынша 

Кәсіподақтардың саны мен құрылымы, оның ұйымдары туралы, еңбек 

заңнамасының орындалуына, еңбек қауіпсіздігі мен еңбекті қорғауға 

қоғамдық бақылау нәтижелері туралы, саладағы әлеуметтік әріптестік 

көрсеткіштері туралы статистикалық және өзге де ақпаратты ұсынады. 

2.3.2. Жұмыс берушілердің өкілдерін еңбек заңнамасының, 

кәсіподақтар туралы заңнаманың негіздеріне, Қазақстан Республикасындағы 

әлеуметтік әріптестікті құқықтық реттеу мәселелеріне оқытуды жүргізеді.  

2.3.3. Жасалған салалық аймақтық келісімдер мен ұжымдық шарттардың 

есепке алынуын қамтамасыз етіп, оларға талдау жасап, әлеуметтік әріптестік 

саласындағы озық тәжірибелерді қорытып таратады. 

2.3.4. Жеке еңбек дауларын уақытында және білікті шешу мақсатында 

сала ұйымдарында келісу комиссияларының мүшелерін оқытуды жүзеге 

асырады. 

2.3.5. Жұмыс берушілердің Келісімге және ұжымдық шарттарға 

кіргізілген міндеттемелерді орындауы кезінде ұйымдарда ұжымдық еңбек 

дауларының алдын алуға жәрдемдеседі. 

 

2.4. Жұмыс берушілер: 

 

2.4.1. Тараптарға келісімді әзірлеу, жасау және өзгерту, олардың 

орындалуын бақылау мақсатында ұжымдық келіссөздер жүргізуге қажетті 

әлеуметтік-еңбек мәселелері бойынша қолда бар ақпаратты ұсынады. 

2.4.2. Жасалған келісімдер мен ұжымдық шарттардың орындалуына 

бақылауды жүзеге асырады. 

2.4.4. Ұйымдардың келісімдерде, сондай-ақ ұжымдық шарттарда 

көзделген міндеттемелерді орындауына жәрдемдеседі. 

2.4.5. Ұйымдарға еңбек қатынастарын және олармен тікелей байланысты 

өзге де қатынастарды реттейтін заңнаманы қолдану, Еңбек құқығы нормаларын 

қамтитын жергілікті құқықтық актілерді әзірлеу, ұжымдық шарттар, келісімдер 

жасасу, сондай-ақ жеке және ұжымдық еңбек дауларын шешу мәселелерінде 

көмек көрсетеді. 

2.4.6. Меншік нысанына қарамастан ұйымдарда кәсіподақтардың 

құқықтары мен кепілдіктерін қадағалап, халықаралық заңнамаға, «Кәсіптік 

одақтар туралы» ҚР Заңына, сонымен қатар басқа да құқықтық актілерге сәйкес 

Кәсіподақтар жүзеге асыратын заңнаманың орындалуын бақылауға 

жәрдемдеседі. 

2.5. Қазақстан Республикасы заңнамасының талаптарынан туындайтын 

әріптестік Тараптарының барлық өзге міндеттемелері аймақтық салалық 

келісімдер мен білім және ғылым ұйымдарында ұжымдық шарттарды жасау 

кезінде реттеледі және нақтыланады. 

 

 

3. «БІЛІМДІ ҰЛТ» САПАЛЫ БІЛІМ БЕРУ», «ЦИФРЛАНДЫРУ, 

ҒЫЛЫМ ЖӘНЕ ИННОВАЦИЯЛАР ЕСЕБІНЕН ТЕХНОЛОГИЯЛЫҚ 

СЕРПІЛІС» ҰЛТТЫҚ ЖОБАЛАРЫН ІСКЕ АСЫРУДАҒЫ  

ТАРАПТАР ЫНТЫМАҚТАСТЫҒЫНЫҢ НЕГІЗГІ БАҒЫТТАРЫ  

 

3.1. Тараптар өздеріне келесі міндеттемелерді қабылдайды: 

3.1.1. Ғылыми және ғылыми-педагогикалық қызметкерлерді 

экономикалық және әлеуметтік қолдаумен қамтамасыз ету жөнінде бірлескен 

жұмыс жүргізу.  

3.1.2. Ғылыми талдаулар мен зерттеулерді мемлекеттік қаржыландыруды 

арттыруға бағытталған мақсатты жұмыс жүргізу. 

 

3.2. Кәсіподақтар: 

3.2.1. Ұлттық жобалармен белгіленген міндеттерді шешуге еңбек 

ұжымдарының бірігуі, еңбек тәртібін күшейту үшін кәсіподақ жұмысының 

қолда бар нысандарын пайдалануға. 

3.2.2. Сала қызметкерлерінің әлеуметтік-экономикалық, еңбек құқықтары 

мен мүдделерін өз құзыреті шегінде тиімді қорғауды қамтамасыз етуге. 

3.2.3. Кәсіби конкурстар, акциялар, БАҚ-пен бірлескен жобалар, 

форумдар, слеттер, дөңгелек үстелдер және басқа да іс-шаралар дайындауға, 

өткізуге қатысуға. 

3.2.4. Кәсіподақ мүшелеріне тегін заңгерлік және кеңес беру аясын 

кеңейтуге, кәсіподақ ұйымдарының қызметін құқықтық қорғауды қамтамасыз 

етуге міндетті.  

 

3.3. Жұмыс берушілер: 

3.3.1. Ғылым және жоғары білім сапасы мен тиімділігін арттыру, сала 

ұйымдары қызметінің көрсеткіштерін жақсарту жөнінде белсенді жұмыс 

жүргізуге. 

3.3.2. Кәсіподақтармен бірлесіп, еңбек заңнамасы және әлеуметтік 

әріптестік мәселелері бойынша басшылар мен қызметкерлерді оқыту жүйесін 

ұйымдастыруға. 

3.3.3. Кәсіподақтарға келісімдермен және ұжымдық шарттармен 

белгіленген жағдайлар мен тәртіпте, еңбек ұжымдарында әлеуметтік-мәдени 

және өзге де жұмыстарды өткізу үшін қаражаттың бөлінуін қарастыруға 

міндетті. 

4. ЕҢБЕК ҚАТЫНАСТАРЫ 

 

Тараптар растайды: 

 

4.1. Қызметкерлер мен жұмыс берушілер арасындағы еңбек қатынастары 

Қазақстан Республикасының еңбек заңнамасымен, Бас келісіммен, осы салалық 

келісіммен, аймақтық, аймақтық салалық келісімдермен, ұйымдардың 

ұжымдық шарттарымен реттеледі. 

4.2. Еңбек шартының мазмұны, оны жасау, өзгертулер мен бұзу тәртібі 

Қазақстан Республикасының Еңбек кодексіне, басқа да заңнамалық және 

нормативтік құқықтық актілерге, сала ұйымдарының жарғыларына 

(ережелеріне) сәйкес анықталады және қолданыстағы еңбек заңнамасымен, 

сондай-ақ Бас, салалық, аймақтық келісімдермен, аймақтық салалық 

келісімдермен, ұжымдық шарттармен салыстырғанда, қызметкерлердің 

жағдайын төмендете алмайды. 

4.3. Ғылыми, ғылыми-педагогикалық қызметкерлерге еңбек шартын 

жасау кезінде, сондай-ақ Қазақстан Республикасының еңбек заңнамасымен 

көзделген өзге де жағдайларда біліктілік талаптары кәсіптік стандарттар 

негізінде, ал болмаған жағдайда лауазымдар бойынша үлгілік біліктілік 

сипаттамалары негізінде белгіленеді. 

4.4. Профессорлық-оқытушылық құрамның оқу жүктемесінің көлемі 

(ғылыми-педагогикалық жұмыстың) оқу жоспары, оқу бағдарламасы бойынша 

сағаттар санына, кадрлармен қамтамасыз етуге, білім беру ұйымының 

кәсіподақ органының пікірін ескере отырып, сол ұйымдағы басқа да нақты 

жағдайларға орай белгіленеді. 

4.5. Аталған ұйым педагогтер үшін негізгі жұмыс орны болып, оқу 

жүктемесімен кемінде бір жалақылық ставкамен қамтамасыз етілген жағдайда 

ғана, сол ұйымда негізгі жұмысымен қатар қосымша жұмыс атқаратын 

тұлғаларға, сондай-ақ басқа білім беру ұйымдарының профессорлық-

оқытушылық құрамына оқытушылық жұмыс беріледі. 

4.6. Бала үш жасқа толғанға дейін оның күтіміне байланысты еңбек 

демалысындағы профессорлық-оқытушылық құрамы қызметкерлерінің оқу 

жүктемесі жалпы негіздемеде белгіленеді. 

4.7. Оқу жүктемесі демалыс және мереке күндеріндегі жұмыс 

жасамайтын күндерге жоспарланбайды. 

4.8. Қызметкерлер, еңбек шартымен анықталған жұмыспен қатар, еңбек 

шартына қосымша келісім бойынша немесе қоса атқару жағдайында еңбек 

шартымен сол ұйымда штаттық лауазымсыз қоса атқару немесе қосымша 

жұмыс істеу жағдайында оқытушылық жұмысты жүзеге асыруға құқылы. 

4.9. Профессорлық-оқытушылық құрамның оқу жүктемесінің көлемін 

білім беру ұйымы қызметкердің біліктілігіне және кафедра бейініне қарай  

дербес айқындайды және барлық меншік нысанындағы ұйымдарда оқу 

жылында 680 сағаттан аспауға тиіс. 

4.10. Профессорлық-оқытушылық құрамның маңызды еңбек 

жағдайларын жұмыс берушінің бастамасымен өзгертуге, ереже бойынша, тек 

жаңа оқу жылында қызметкердің еңбек функциясын өзгертпей өз жұмысын 

жалғастыруы кезінде (белгілі мамандық, біліктілік немесе лауазым бойынша 

жұмысы) ұйымдастырушылық және технологиялық еңбек жағдайларының 

өзгеруіне, оқу жоспары бойынша жұмыс сағаттары санының өзгеруі, тәжірибе 

жүргізу, ұйым жұмысы ауысымының өзгеруі, сондай-ақ білім беру 

бағдарламаларының және т.б. өзгеруі) байланысты жол беріледі. 

4.11. Оқу жылы ішінде еңбек келісімінің маңызды шарттары тараптардың 

еркінен тыс ерекше жағдайларда ғана өзгертілуі мүмкін. 

Еңбек шартының жағдайларын өзгерту туралы жұмыс беруші 

қызметкерге, егер еңбек, ұжымдық шарттарда хабарламаның неғұрлым ұзақ 

мерзімі көзделмеген болса, кемінде күнтізбелік он бес күн бұрын жазбаша 

түрде хабарлауы тиіс. 

Егер қызметкер жаңа жағдайдағы жұмысты жалғастыруға келіспесе, онда 

жұмыс беруші оған біліктілігіне және денсаулық жағдайына сәйкес келетін 

ұйымдағы басқа жұмысты, ал мұндай жұмыс болмаған жағдайда – 

қызметкердің біліктілігі мен денсаулығын ескере отырып, орындай алатын 

төмен дәрежелі бос қызмет орнын немесе ақысы аз жұмысты жазбаша түрде 

ұсынуға міндетті. 

4.12. Жұмыс беруші немесе оның өкілетті өкілі қызметкермен еңбек 

шартын жасасу кезінде оны осы Келісіммен, ұжымдық шартпен, білім беру 

ұйымының Жарғысымен (ережесімен), ішкі еңбек тәртібінің ережелерімен және 

ұйымда қолданылатын еңбек мәселелері жөніндегі өзге де актілермен қол қою 

арқылы таныстыруға міндетті. 

Аталған ереже мемлекеттік органға ведомстволық бағынысты ұйымдарда 

еңбек қызметін жүзеге асыратын тұлғаларға, егер олармен еңбек шарттары 

жоғары тұрған мемлекеттік ұйымдармен жасалған болса, қолданылмайды. 

4.13. Сайланбалы кәсіподақ органының мүшесімен еңбек шартын тоқтату 

заңды тұлға таратылған не жұмыс беруші – жеке тұлға қызметі тоқтатылған 

жағдайларды қоспағанда, осы адамдар мүшелері болып табылатын кәсіподақ 

органының дәлелді пікірін ескере отырып, Қазақстан Республикасының Еңбек 

кодексінде және Қазақстан Республикасының өзге де заңдарында көзделген 

негіздер бойынша ғана жүргізілуі мүмкін. 

Заңды тұлға таратылған не жұмыс беруші – жеке тұлғаның қызметі 

тоқтатылған жағдайларды қоспағанда, негізгі жұмысынан босатылмаған 

кәсіподақ органының басшысымен (төрағасымен) жоғары тұрған кәсіподақ 

органының дәлелді пікірінсіз жұмыс берушінің бастамасы бойынша еңбек 

шартын бұзуға болмайды. 

Кәсіподақтардың дәлелді пікірі 3 жұмыс күні ішінде берілуі тиіс. 

4.14. Жұмыс берушілер қызметкердің жеке деректерін беру кезінде 

мынадай талаптарды қадағалауға міндетті: 

1) қызметкердің жеке деректерін үшінші тарапқа қызметкердің жазбаша 

келісімінсіз хабарламау; 

2) қызметкердің жеке деректерін алуға тек арнайы уәкілетті тұлғаларға 

рұқсат ету. Бұл ретте, аталған тұлғалар қызметкердің тек нақты функцияларды 

орындау үшін қажетті жеке деректерін ғана алуға және құпиялылық режимін 

сақтауға құқылы; 

3) қызметкердің жеке деректерін, қызметкер таныс болуға тиіс жұмыс 

берушінің актісіне сәйкес ұйым ішінде ғана беруді жүзеге асыру. 

4.15. Қашықтықтан жұмыс еңбек шартының жағдайларымен анықталады. 

4.16. Төтенше жағдай кезінде қашықтықтан жұмыс режиміне 

ауыстырылған қызметкерлердің жеке құрамын ұйым басшылығы анықтайды. 

4.17. Қызметкерлердің кәсіптік қызметті жүзеге асыруы кезінде: 

- Қазақстан Республикасының заңдарында көзделген жағдайларды 

қоспағанда, оны кәсіптік міндеттермен байланысты емес жұмыс түрлеріне 

тартуға; 

- Қазақстан Республикасының заңдарында көзделген жағдайларды 

қоспағанда, есептілікті немесе ақпаратты талап етуге; 

- Қазақстан Республикасының заңдарында көзделмеген тексерулер 

жүргізуге; 

- оған тауарлар мен қызметтерді сатып алу жөніндегі міндеттерді 

жүктеуге жол берілмейді. 

 

 

5. ЕҢБЕККЕ АҚЫ ТӨЛЕУ ЖӘНЕ ЕҢБЕКТІ НОРМАЛАУ 

 

5.1. Тараптар мемлекеттік мекемелер мен қазыналық кәсіпорындардың 

ұйымдастырушылық-құқықтық нысанында құрылған ұйымдар 

қызметкерлерінің еңбектеріне ақы төлеуді, «Азаматтық қызметшілерге, 

мемлекеттік бюджет қаражаты есебінен ұсталатын ұйымдардың 

қызметкерлеріне, қазыналық кәсіпорындардың қызметкерлеріне еңбекақы 

төлеу жүйесі туралы» Қазақстан Республикасы Үкіметінің 2015 жылғы 31 

желтоқсандағы №1193 қаулысы негізінде жүзеге асырады. 

Шаруашылық басқару құқығындағы мемлекеттік кәсіпорындарда еңбекке 

ақы төлеудің мерзімді-сыйлықақы нысаны қолданылады. Бұл 

кәсіпорындардағы еңбекке ақы төлеу мәселелері бастауыш кәсіподақ 

ұйымының кәсіподақ комитетінің дәлелді пікірін ескере отырып бекітілген 

кәсіпорынның өзі әзірлеген еңбекке ақы төлеу Ережелерімен реттеледі. 

Өзге ұйымдастырушылық-құқықтық нысандағы мемлекеттік ұйымдар 

мен жекеменшік ұйымдар еңбекақы төлеу жүйесін өз қалаулары бойынша 

қолданып, ережесі кәсіподақ ұйымдарымен келісіледі. 

5.2. Меншік түріне қарамастан ғылым және жоғары білім жүйесінің 

мамандарына тарифтік ставканың (айлықтың) ең төменгі мөлшері, Қазақстан 

Республикасы Үкіметінің жоғарыда көрсетілген қаулысымен және осы  

Келісіммен белгіленген еңбекке ақы төлеудің ең төменгі стандартынан кем 

болмауы тиіс. 

5.3. Жеке меншік ұйым қызметкерлерінің еңбек, ұжымдық шарттармен 

және (немесе) жұмыс берушінің актісімен көзделген бірінші (ең төменгі) 

радрядты қызметкердің айлық жалақысының мөлшері немесе айлық тарифтік 

ставкасының мөлшері Қазақстан Республикасының республикалық бюджет 

туралы заңымен сәйкес қаржы жылына белгіленген айлық жалақының бір 

жарым есе ең төменгі мөлшерінен, ал ауыр жұмыстарда, зиянды және (немесе) 

қауіпті еңбек жағдайларында жұмыс жасайтын қызметкерлер үшін салалық 

коэффициентке көбейтілген мөлшерден төмен болмайды. 

Ауыр жұмыста, зиянды және (немесе) қауіпті еңбек жағдайларында 

жұмыс жасайтын қызметкерлер үшін салалық коэффицент 1,8 кем емес 

мөлшерде белгіленеді. 

Келісімдермен және ұжымдық шарттармен тарифтік кестеде белгіленетін 

разрядаралық коэффициенттер мәні 1,2 кем болмайды. 

5.4. Қызметкерлерге жалақы жұмысты орындағаны үшін ай сайын 

ақшалай түрде төленеді. Жалақы қызметкерлерге келесі айдың 10-нан 

кешіктірілмей төленуі тиіс. 

5.5. Жалақы еңбекке ақы төлеу жүйесіне сәйкес есептеледі және: 

- лауазымдық айлықтан (тарифтік ставка); 

- еңбек жағдайы үшін көтерме, үстеме және қосымша ақылардан; 

- ұйымның жергілікті құқықтық актілерімен, қолданыстағы заңнамамен 

көзделген басқа да төлемдерден тұрады. 

5.6. Бюджеттік ұйымдарға өкілдік ететін Жұмыс берушілер өздеріне 

«Азаматтық қызметшілерге, мемлекеттік бюджет қаражаты есебінен ұсталатын 

ұйымдардың қызметкерлеріне, қазыналық кәсіпорындардың қызметкерлеріне 

еңбекақы төлеу жүйесі туралы»Қазақстан Республикасы Үкіметінің 2015 

жылғы 31 желтоқсандағы №1193 қаулысымен белгіленген мөлшерде, 

мемлекеттік мекемелер және қазыналық кәсіпорындардың қызметкерлеріне 

қосымша және үстеме ақылар тағайындауға және төлеуге міндеттеме 

қабылдайды. 

Қызметтерді қоса атқарғаны үшін қосымша ақы (қызмет көрсету 

аумағының кеңеюі) қызметкердің лауазымдық айлығынан 50 % мөлшерінде 

тағайындалады. Бұл шектеу нормативік оқу жүктемесі белгіленген 

профессорлық-оқытушылық құрамына қолданылмайды. 

5.7. Жұмыс берушілер өздеріне ай сайын қызметкерлерге жалақы төлеу 

күні, әрбір қызметкерге оған тиесілі жалақының негізгі құрамы, ұсталынған 

ақшаның мөлшері мен негіздемесі, оның ішінде аударылатын міндетті 

зейнетақы жарналары, төленуге тиісті жалпы сома туралы жазбаша түрде 

хабарлауға міндеттеме қабылдайды. 

5.8. Жұмыс берушілер қаржыландыру жоспары бойынша тиісті 

мемлекеттік мекемені қамтамасыз етуге көзделген қаражаттарды үнемдеу 

есебінен немесе «Азаматтық қызметшілерге, мемлекеттік бюджет қаражаты 

есебінен ұсталатын ұйымдардың қызметкерлеріне, қазыналық 

кәсіпорындардың қызметкерлеріне еңбекақы төлеу жүйесі туралы» Қазақстан 

Республикасы Үкіметінің 2015 жылғы 31 желтоқсандағы №1193 қаулысына 24 

және 25-қосымшаларға сәйкес қазыналық кәсіпорындар үшін бекітілген смета 

бойынша қызметкерлерге сыйлықақы беруді, жеке қосымша ақылар 

тағайындауды, материалдық көмек көрсетуді жүзеге асырады. Сыйлықақы беру 

тәртібі ұжымдық шартпен немесе жұмыс берушінің актімен белгіленеді.  

5.9. Қызметкер жыл сайынғы немесе басқа еңбек демалысында болған 

мерзімде, сондай-ақ оның уақытша еңбекке жарамсыздығы мерзімінде, оның 

еңбекке төленетін ақысын және (немесе) жалақының ставкасын өзгертуге 

құқығы келген кезде, еңбекке ақы төлеудің неғұрлым жоғары разряды 

ставкасының мөлшерінен шығатын жалақыны төлеу, еңбек демалысы немесе 

уақытша еңбекке жарамсыздық демалысы аяқталған күннен бастап жүргізіледі. 

5.10. Әлеуметтік әріптестік тараптарына ұжымдық шарттарда жұмыс 

берушінің бастамасы бойынша күнделікті жұмысты (жұмыс ауысымын) 

бөліктерге бөлу жүргізілетін жұмыс түрлерін, жұмыстағы үзілістер саны мен 

ұзақтығын, сондай-ақ қызметкерлерге осындай жағдайлардағы жұмыс үшін 

өтемақылық төлем түрлері мен мөлшерлерін анықтау ұсынылсын. Өтемақылық 

төлемдер бекітілген еңбекақы төлеу қоры шегінде, бірақ лауазымдық айлықтан 

25 % кем болмайтын мөлшерде белгіленеді. 

Жұмыс уақытын бөліктерге бөлгені үшін өтемақы жұмыс уақыттары оқу 

кестесімен анықталатын қызметкерлерге қолданылмайды. 

5.11.Мүлікті қорғауды және қызметкерлерге берілген басқа 

құндылықтарды қамтамасыз ете алмағаны үшін толық жеке және ұжымдық 

(ортақ) материалдық жауапкершілік туралы шарттар жасалуы мүмкін 

қызметкерлердің атқаратын немесе орындайтын лауазымдары мен 

жұмыстарының тізімі, сондай-ақ толық материалдық жауапкершілік туралы 

үлгілік шарт бастауыш кәсіподақ ұйымы кәсіподақ комитетінің пікірін ескере 

отырып, жұмыс берушінің актісімен бекітіледі. 

5.12. Тараптар, жұмыстың бос тұрып қалуы жағдайында оны ресімдеу 

тәртібі мен еңбекақы мөлшері еңбек, ұжымдық шарттармен және әлеуметтік 

әріптестік туралы аймақтық салалық келісімдермен анықталады және: 

- жұмыс берушіге және қызметкерге байланысты емес себептер бойынша, 

ең төменгі жалақы мөлшерінен кем болмайтын, орташа жалақыдан 50 % кем 

емес мөлшерде; 

- жұмыс берушінің кінәсі бойынша – қызметкердің орташа жалақысынан 

70% кем емес мөлшерде белгіленеді деп келісті. 

5.13. Қашықтықтан жүргізілетін еңбекке ақы төлеу еңбек шарты 

тараптарының келісімімен, бірақ қалыпты жағдайда жұмысты жүзеге асыратын 

аталған мамандық қызметкерлері үшін белгіленген еңбекақы мөлшерінен кем 

емес мөлшерде анықталады. 

Уақытша қашықтықтан жұмыс кезінде жалақы еңбек шартымен немесе 

келісіммен келісілген жұмыс көлемін сақтау кезінде толық мөлшерде төленеді. 

5.14. Тараптар Қазақстан Республикасының «Семей ядролық сынақ 

полигонындағы ядролық сынақтардың салдарынан зардап шеккен азаматтарды 

әлеуметтік қорғау туралы» Заңына сәйкес Семей ядролық сынақ 

полигонындағы ядролық сынақ салдарынан зардап шеккен аумақтарда жүмыс 

жасайтын білім беру ұйымдарының, соның ішінде жоғары оқу орындарының 

қызметкерлеріне, олардың экологиялық куәліктері болуы-болмауына 

қарамастан: 

1) ҚР «Семей ядролық сынақ полигонындағы ядролық сынақтардың 

салдарынан зардап шеккен азаматтарды әлеуметтік қорғау туралы» Заңының 

13-бабы 1) т.т. белгіленген мөлшерде радиациялық қауіпті аймақтағы жұмысы 

үшін қосымша ақы; 

2) Қазақстан Республикасының жоғарыда аталған Заңының 13-бабы 3)т.т. 

белгіленген ұзақтықта, жыл сайынғы еңбек демалысымен бірге берілетін 

қосымша жыл сайынғы ақылы демалыс тағайындалады деп келісті. 

5.15. Тараптар еңбекақы төлеу мәселелері бойынша құжаттар жобаларын 

әлеуметтік әріптестік жөніндегі Салалық комиссия отырысында міндетті қарай 

отырып, нормативтік құқықтық актілерді келісіп әзірлеу туралы келісті. 

Тараптар кез келген себептерден, соның ішінде жан басына 

қаржыландыруды енгізуден туындаған білім саласы қызметкерлерінің еңбекақы 

төлеу жағдайын өзгерту, ұйымның ұйымдастырушылық-құқықтық нысандарын 

өзгерту әлеуметтік әріптестік жөніндегі Салалық комиссия шеңберінде 

Тараптармен келісіледі деп шешті.  

5.16. Тараптар ұйымдардың ұжымдық шарттарына қызметкерлерге жыл 

сайынғы демалысқа лауазымдық айлықақы (ставка) мөлшерінде сауықтыру 

үшін міндетті жәрдемақы төлеуді енгізуді ұсынады. 

 

 

6. ЖҰМЫС УАҚЫТЫ ЖӘНЕ ТЫНЫҒУ УАҚЫТЫ 

 

Тараптар төмендегі жағдайлар туралы келісімге келді: 

6.1. Ұйым қызметкерлерінің жұмыс уақыты бастауыш кәсіподақ ұйымы 

кәсіподақ комитетінің келісімі бойынша жұмыс берушімен бекітілген ішкі 

еңбек тәртіптемесінің Ережелерімен, оқу кестесімен, жылдық күнтізбелік оқу 

кестесімен, ауысым кестесімен, сондай-ақ еңбек шартының жағдайларымен, 

қызметкерлердің лауазымдық нұсқаулықтарымен және оларға ұйым 

Жарғысымен (Ережемен) жүктелген міндеттемелермен анықталады.  

Ғылыми-педагогикалық қызметкерлердің жұмыс уақытының ұзақтығы 

толық еңбекақысын сақтай отырып, аптасына 36 сағаттан аспайтын жұмыс 

уақытының қысқартылған ұзақтығына негізделіп белгіленеді. 

Жұмыс уақытының қысқартылған ұзақтығы ұйым басшыларына, олардың 

орынбасарларына, құрылымдық бөлімшелердің басшыларына қолданылмайды. 

6.2. Толық емес жұмыс уақыты – толық емес жұмыс күні немесе толық 

емес жұмыс аптасы келесі жағдайларда белгіленеді: 

- қызметкер мен жұмыс берушінің арасындағы келісім бойынша; 

- жүкті әйелдің, 14 жасқа дейінгі баласы бар (18 жасқа дейінгі мүгедек 

баласы бар) ата-ананың біреуінің (қамқоршының, тәрбиешінің, заңды өкілдің), 

сондай-ақ медициналық ұйғарымға сәйкес науқас мүшесінің күтімін жүзеге 

асырып отырған тұлғаның өтініші бойынша. 

Толық емес жұмыс уақыты жағдайларында жұмыс істеу қызметкер үшін 

жыл сайынғы ақылы еңбек демалысының ұзақтығын қандай да бір шектеуге 

әкеліп соқтырмайды. 

6.3. Сабақ кестесін құру профессорлық-оқытушылық құрамының жұмыс 

уақытын тиімді пайдалануды ескере отырып жүзеге асырылады. 

6.4. Ұйым қызметкерлерін еңбек шартында, лауазымдық міндеттемелерде 

көзделмеген жұмысты орындауға тартуға, тек Қазақстан Республикасының 

қолданысындағы заңнамасында көзделген тәртіпте қосымша ақы төленетін 

және қызметкердің жазбаша келісімімен Жұмыс берушінің жазбаша өкімі 

бойынша жол беріледі. 

6.5. Ақы төленетін еңбек демалыстарын беру кезегі жыл сайын, 

күнтізбелік жыл басталғаннан бастап он күннен кешіктірілмей, бастауыш 

кәсіподақ ұйымы кәсіподақ комитетінің келісімі бойынша, қызметкерлердің 

арыздарын ескеріп, ұйым басшысымен әзірленген еңбек демалыстарының 

кестесіне сәйкес анықталады. 

Еңбек демалысының кестесіне өзгерістер енгізілген жағдайда, қызметкер 

бұл туралы еңбек демалысы басталғанға дейін кемінде екі апта бұрын 

хабарлануы тиіс. 

Жазда немесе өздеріне ыңғайлы кез келген уақытта жыл сайынғы еңбек 

демалысына басымды құқықтары бар қызметкерлер: 

а) кәмелетке толмаған баланы (18 жасқа дейінгі) жалғыз бағып отырған 

ата-аналар (қамқоршылар, қорғаншылар); 

б) үш және одан да көп балалары бар әйелдер; 

в) еңбектен зақымданған қызметкерлер; 

г) емделуге жолдамасы бар кез келген қызметкерлер. 

д) мүгедек бала тәрбиелеп отырған ата-аналар (қамқоршылар, 

қорғаншылар). 

6.7. Тамыздан бастап қазан айының аралығында жұмысқа қабылданған 

профессорлық-оқытушылық құрамы, оқу жылының аяқталуы бойынша 

алғашқы жұмыс жылы үшін жыл сайынғы ақылы еңбек демалысы 

қызметкерлердің тиісті санаты үшін Қазақстан Республикасының қолданыстағы 

заңнамасында көзделген ұзақтылықта алдын ала беріледі. 

Бес күндік жұмыс аптасы басқару, әдістемелік және техникалық білім 

беруді қамтамасыз ету ұйымдары үшін белгіленеді. Жалпы демалыс күні 

жексенбі болып есептеледі. Бес күндік жұмыс аптасы режимімен жұмыс 

жасайтын ұйымдар үшін демалыс күндері сенбі және жексенбі болып 

табылады. Білім беру ұйымдарының ішкі еңбек тәртіптемесінің ережелерімен 

жекелеген кәсіп қызметкерлері үшін бес күндік жұмыс аптасы қарастырылуы 

мүмкін. 

Алты күндік жұмыс аптасымен жұмыс істейтін профессорлық-

оқытушылық құрамы, сондай-ақ оқу процесіне қатыспайтын басқа да 

қызметкерлерге (басшылар мен олардың орынбасарларын қоспағанда) каникул 

уақытында сенбі және жексенбі – екі демалыс күнімен бес күндік жұмыс 

аптасы белгіленеді. 

6.8. Тынығу және тамақтану үшін үзіліс уақыты, ауысым кестесі, демалыс 

және мереке күндері жұмыс уақыты Ішкі еңбек тәртіптемесінің ережелерімен 

белгіленеді. 

Тынығу және тамақтану уақыты кеміндее 30 минут болуы тиіс. 

6.9. Тараптар қызметкерді жұмыс уақытының жинақталған есебіне 

ауыстыру кәсіподақ органының дәлелді пікірін ескере отырып, білім беру 

ұйымы басшысының бұйрығымен жүзеге асырылады деп келісті. Мұндай 

жағдайларда есептеу мерзімі тоқсан болып саналады, сонымен қатар ауысым 

ұзақтылығы, кемінде 12 сағаттық ауысымаралық демалыс беруді ескере 

отырып, кез келген бола алады. 

6.10. Қашықтықтан жұмыс жасайтын қызметкерлер үшін жұмыс 

уақытының тіркелген есебі белгіленіп, оны бақылау ерекшелігі еңбек шартында 

немесе еңбек тәртіптемесінің ережелерінде анықталады. 

Егер жұмысты орындау жұмыс берушімен нақты уақытпен тіркелмеген 

жағдайда, жұмыс уақыты еңбек шартымен белгіленген жұмыс көлемін орындау 

ретінде жұмыс уақытын есепке алу құжатында белгіленеді. 

Қызметкер мен жұмыс беруші еңбек шартымен белгіленген жұмыс 

уақыты шегінде қашықтықтан жұмыс істейтін қызметкермен жұмысты 

орындаудың нақты уақытын көздейтін өзара іс-әрекет тәртібін белгілейді. 

Өзара іс-әрекет тәртібінде қызметкердің жұмыс берушінің қоңырауына, 

электрондық хаттарға және сұраныстарына қызметкер жұмысты орындаумен 

байланысты жұмыс берушінің сұраныстарына жауап беруге міндетті мерзімдегі 

міндеті көзделген. Қызметкер өзара іс-әрекет тәртібімен белгіленген уақыттан 

тыс жүзеге асырылатын жұмыс берушінің сұраныстарына жауап беруге 

міндетті емес. 

6.11. Тараптар ақылы еңбек демалысын әкімшілік персонал 

қызметкерлеріне үш күнге дейін ұлғайтуға келісті. 

6.12. I және II топтағы мүгедектер үшін толық еңбекақысы сақтала 

отырып, аптасына 36 сағаттан аспайтын жұмыс уақытының қысқартылған 

ұзақтығы белгіленеді. 

 

 

7. ҚЫЗМЕТКЕРЛЕРДІ КӘСІПТІК ДАЯРЛАУ, ҚАЙТА АЯРЛАУ 

ЖӘНЕ БІЛІКТІЛІКТЕРІН АРТТЫРУ 

 

7.1.Жұмыс берушілер:  

7.1.1. Қызметкерлерді кәсіптік даярлауды, қайта даярлауды және 

біліктіліктерін арттыруды ұйымдастыруға. 

7.1.2. Қызметкерлердің босатылуы және бір мезгілде жұмыс орындарын 

құру жағдайында, босатылған қызметкерлерді жаңа жұмыс орындарына 

орналастыру үшін оздыра оқытуды жүзеге асыруға. 

7.1.3. Қызметкерді біліктілігін арттыру үшін оқуға жіберу кезінде оның 

жұмыс орнын (лауазымын), жұмыс орны бойынша жалақысын сақтауға және 

қызметкер біліктілігін арттыру үшін басқа жаққа жіберілетін болса, онда оған 

қызметтік іссапарларға жіберілетін тұлғалар үшін қолданыстағы заңнамада 

көзделген тәртіп пен мөлшерде іссапар шығындарын (тәуліктік, оқитын жерге 

және кері қарай қайту жол ақысы, тұрғын үй жалдау шығындары) төлеуге 

міндетті. 

7.2. Кәсіподақтар өздеріне кадрлар біліктілігін арттыру және қайта 

даярлау мәселесінде Жұмыс берушілерге жәрдемдесу міндетін алады. 

 

 

8. ҚЫЗМЕТКЕРЛЕРДІ ЖҰМЫСТАН БОСАТУ ЖӘНЕ 

ОЛАРДЫ ЖҰМЫСҚА ОРНАЛАСТЫРУҒА ЖӘРДЕМДЕСУ 

 

8.1. Тараптар өздеріне білім беру ұйымдарының түлектерін жұмысқа 

орналастыру, қызметкерлердің біліктіліктерін арттыру, жұмыспен қамту 

саласында мемлекеттік саясаттың жүргізілуіне жәрдемдесуге міндеттемелер 

қабылдайды. 

8.2. Тараптар: 

8.2.1. Жұмыс берушілердің бастауыш кәсіподақ ұйымдары кәсіподақ 

комитеттеріне қызметкерлер санының немесе штаттың қысқартылуы туралы ол 

басталғанға дейін кемінде бір ай бұрын, ал бұқаралық босатуға (бір ай ішінде 

10 адамнан астам) әкеліп соғатын жағдайларда, ол басталғанға дейін бір жарым 

ай бұрын, білім беру ұйымдарын тарату жағдайында, кемінде екі ай бұрын 

жазбаша хабарлауды қамтамасыз етуге; 

8.2.2. Қазақстан Республикасы Еңбек кодексінің 52-бабы 1-т. 1) т. және 2) 

т. бойынша (штатты немесе штат санын қысқарту, ұйымды тарату) жұмыстан 

босату туралы ескерту алған қызметкерлерге жалақысын сақтай отырып, жаңа 

жұмысты өзі іздеу үшін аптасына кемінде бес сағат жұмыстан бос уақыт беруге 

келісті. 

8.2.3. Қызметкерлер санының немесе штаттың қысқаруы кезінде жұмыста 

қалуға: 

- зейнеталды жасындағы қызметкерлердің (зейнетке дейін 3 жыл); 

- аталған ұйымда 10 жыл және одан артық жұмыс істеген 

қызметкерлердің; 

- көп балалы ата-аналар (төрт және одан да көп); 

- еңбекте жоғары сапалық көрсеткіштері бар қызметкерлердің басымды 

құқықтары бар. 

8.2.4. Жұмыстан босатылатын қызметкерлерге олардың саны немесе 

штаттың қысқаруы кезінде, қолданыстағы заңнамада көзделген кепілдіктер мен 

өтемақылар беріледі. 


